
FASNACHT 2024 

DR BATZE BRÖGGELET 

S Määrli vom Batze  

Mir verzellen euch jetz d Gschicht 

s Wyterlääse das isch Pflicht 

vom Maischterdieb, em ROBIN HUET, 

wo in dr Zyt vom Lööwehäärz 

mit Pfyyl und Booge, s isch kai Schäärz 

den Aarme hilft mit Heldemuet. 

Laider isch das e Ballaade 

mit vyyl Rauch und Nääbelschwaade 

  d Wiirggligkait seet anderscht us;  

dr Batze im Sagg duet bröggele 

s Volgg muess afoo böggele 

in sym schlimme Frangge-Blues. 

Zaalsch dy Stüüre ganz beflisse 

als Normalo bisch nur bschisse 

machsch im Lääbe kaini Schulde. 

Die Ryyche die sin halt ganz grisse 

leegen aa iir Gäld verbisse 

in Sicherhait sin iiri Gulde. 

Doo het e Mängg mit sym Saläär 
eb Seggretäär, eb Bangsionäär 

kai Zuekunft und kai Perspeggtyyve. 
E guete Löösig muess jetz häär 

statt Biezer glyy e Millionäär! 
Mir zaigen euch d Alternatyyve: 

 
Die künftig Bruefswaal, dängg y wagger 
MIR ALLI WÄÄRDE PANZERGNAGGER! 

Dr 21 hoolt grad zeerscht 
d Millioone döört wo «Freude herrscht». 

Dr schlaui 34-2 
raubt us en Immobilie-Hai. 
Dr 50 het zum Benko welle 

nur kan äär döört kai Gäld me zelle. 
Dr 74 ganz e Blasse 

bedient sich bi de Granggekasse. 
Dr 38 macht kai Gschyss 

holt d Räschte bi dr Credit Suisse. 
Dr 99 isch ganz kess 

sprängt d Dresoor dr bi UBS. 
Dr 40 mit sym schaarfe Bligg 
dä blünderet d Versicherig. 
Dr 17 möcht kai Revisioon 

är hoolt sich lieber scho d Bangsioon. 
Dr 13 findet au e Zwyyg 

ruumt s Konto vo dr Champions League. 
Dr 86 als Kaplaan 

vesuecht sy Glügg im Vatikaan. 
Dr 80 dää isch ganz verboort 

in d Peerle vo dr Queen Consort. 
Dr 63 kuurz und  gnabb 

zapft s Oel bin ere Pipeline ab. 
Dr 38 früsch und frei 

schnabbt dr Gredit fürs Klinikum 3. 
Dr 50 findet s Roothuus toll 

döört syyge d Kasse au no voll. 
(Nur bi dr Bolizei gits nüt 

die haige schyynts vyyl zweenig Lüt). 
Dr 9 goot zu dr SBB 

für d Brugg haigs jo no gnueg Büdschee. 
Denn  fäält ys no dr Opa-Gnagg 

Dä füllt bim Baasler Daig sy Sagg. 



 
Zrugg zur Gschicht: Im Sherwood Wald 

dr ROBIN hofft, ganz ooni Gwalt, 
uff Grächtigkait, ooni Schyggaane. 

Denn ändlig kunnt dr Blitzgedangge, 
e Pfyyl im Köcher, wie als d Bangge, 

e Fusioon muess jetzen aane! 
E GHAIMBUND mit de Gnagger gründe 

zämme raube als diggi Fründe 
Gäld für alli - nundefaane! 

D PANZERGNAGGER in dääre Gschicht 
sin nämmlig nid die bööse Wicht 

si sin d «good boys», jetz ischs glaar! 
Stääle bi dääne, wo dien hoorte 

mer kenne se n alli, die Konsoorte 
vom Kryptokönig bis zum Zaar. 

D GNAGGER UND DR ROBIN HUET 
gänn s Gäld denn zrugg, und das isch guet 

an uns braavi Buurgerslüt… 
   Laider ischs en Illusioon 

in dääre Gschicht gaar e Fiktioon 
   DIE ARME VYYL, DIE RYYCHE NÜT! 

Das Määrli isch jetz doo am Änd 
und s Schööne hüt - isch gaar emänd 

als Fazit vo däm fromme Wunsch: 
Es spiilt kai Rolle, eb aarm, eb ryych 

an dr Fasnacht simmer alli glyych 
egaal was d hesch, wohäär du kunnsch. 

